
Basqal: I əsrdən XXI əsrə

Məhəmməd Cəmil əl-Ramahi: “Masdar” 
şirkəti Qarabağda layihələr üzərində işləyir 

Birləşmiş Ərəb Əmirliklərinin “Masdar” şirkəti (Abu Dhabi 
Future Energy Company) Qarabağda layihələr üzərində işləyir.

 Şirkətin baş direktoru Məhəmməd 
Cəmil əl-Ramahi Trend-ə özəl açıq-
lamasında deyib: “Biz Kəlbəcər və 
Laçında 100 meqavatt gücündə külək 
elektrik stansiyasının tikintisi, eləcə də, 
azad edilmiş ərazilərdəki “ağıllı” şəhər 
və kəndlərdə 150 meqavatt gücündə 
günəş batareyaları layihəsi üzərində 
işləyirik”.

Məhəmməd  Cəmil əl-Ramahi 
vurğulayıb ki, şirkət Azərbaycanın 
enerji bazarında mövcudluğu-
nu genişləndirmək niyyətindədir: 
“Azərbaycan “yaşıl enerji” sektorun-
da böyük potensiala malikdir və biz 
layihələrin inkişafında iştirak etməkdən 
məmnun olarıq”.

Ötən il toplantı pandemiya 
səbəbindən videokonfrans formatında 
keçirilsə də, bu dəfə müvafiq şərtlərə 
əməl edilməklə Avropa İttifaqının 
komissarları, həmçinin ABŞ, Böyük 
Britaniya, Türkiyə, Gürcüstan, İtaliya, 
Yunanıstan, Bolqarıstan, Albaniya, 
Xorvatiya, Macarıstan, Monteneqro, 
Rumıniya, Serbiya, Şimali Makedo-
niya, Moldova, Bosniya və Herse-
qovina, Ukrayna və Türkmənistanın 
yüksək səviyyəli nümayəndələri Bakı-
da reallaşan iclasda iştirak ediblər. 

Yeri gəlmişkən, 2018-ci il mayın 
29-da Səngəçal terminalında Cənub 
Qaz Dəhlizinin rəsmi açılış mərasimi 
keçirilib və Azərbaycan təbii qazı 
Cənub Qaz Dəhlizi sisteminə vu-
rulub. Xəzər dənizinin Azərbaycan 
sektorundakı “Şahdəniz” qaz-
kondensat yatağının işlənməsinin 
ikinci mərhələsi çərçivəsində qurulan 
“Şahdəniz Alfa” və “Şahdəniz Bravo” 
platformalarından birgə qaz hasilatına 
başlanılıb. 2018-ci il iyulun sonunda 

isə “Şahdəniz Bravo” platformasından 
ilk qaz əldə olunduğu vaxtdan hasilat 
tədricən artıb. Mövcud “Şahdəniz” 
qurğularının hasilat gücü gündəlik 
56 milyon (ildə 20 milyard) standart 
kubmetr təşkil edib.

Cənub Qaz Dəhlizi Azərbaycanın 
böyük tarixi qələbəsidir

Azərbaycan Prezidenti Məşvərət 
Şurasının ötən illərdəki iclasla-
rında əldə olunan uğurlar barədə 
məlumatlar verildiyini vurğulayaraq, 
bu ənənənin indi də davam etdiril-
diyini xatırladıb: 2020-ci il dekabrın 
31-də Cənub Qaz Dəhlizinin sonuncu 
hissəsi olan TAP layihəsi tamamlanıb. 
Dövlətimizin başçısı layihədə iştirak 
edən bütün tərəflərə, ilk növbədə, 
Avropa Komissiyasına minnətdarlığını 
bildirib: “Milli səviyyədə koordinasiya 
bizə bu nəhəng layihəni – XXI əsrin 
ən böyük layihələrindən biri olan 
Cənub Qaz Dəhlizini icra etməyə 

kömək etdi. Onun dəyəri 33 mil-
yard ABŞ dollarıdır. Eyni zamanda, 
əlbəttə ki, biz enerji şirkətlərinin, 
tikinti şirkətlərinin, investorların 
fəal iştirakı olmadan uğur qazana 
bilməzdik. Bu gün onlar buradadırlar. 
Əlbəttə, onların, eləcə də beynəlxalq 
maliyyə institutlarının töhfəsi çox 
dəyərli idi. Cənub Qaz Dəhlizi layihəsi 
həm də müasir tarixdə çox azsaylı 
layihələrdən biridir ki, onun icrasına 
bütün aparıcı beynəlxalq maliyyə ins-
titutları öz töhfəsini vermişdir – Dünya 

Bankı, Avropa Yenidənqurma və İnki-
şaf Bankı, Asiya İnkişaf Bankı,  Avropa 
İnvestisiya Bankı, Asiya  İnfrastruktur 
və İnvestisiya Bankı. Beləliklə, 
aparıcı beynəlxalq maliyyə institutları 
bu layihənin icrası üçün kredit və 
maliyyə vəsaiti ayırdı. İndi biz bütün 
nöqteyi-nəzərlərdən mürəkkəb olan 
bu layihənın yüksək səmərəliliklə 
tamamlanmasına görə həqiqətən də 
fərəhlənə bilərik”.

(ardı 3-cü səhifədə)

Cənub  Qaz  Dəhlizi  enerji 
təhlükəsizliyi  və  enerjinin 
şaxələndirilməsi  layihəsidir

Bu gün enerji təhlükəsizliyi bütün ölkələrin milli təhlükəsizlik 
məsələsidir. Enerjinin şaxələndirilməsi də istehlakçı və istehsalçı 
ölkələr üçün vacibdir. Beləliklə, zənnimcə, biz misilsiz əməkdaşlıq 
formatına nail olmuşuq. Düzgün hesablanmış maraqlar balansı 
var ki, burada istehsalçı olan Azərbaycanın maraqları tranzit 
və istehlakçı ölkələrin maraqları ilə üst-üstə düşür. Məhz bunun 
nəticəsində bəzilərinin o qədər də real hesab etmədikləri bir 
layihənin həyata keçirilməsi mümkün olmuşdur.

İlham ƏLİYEV,  
Azərbaycan Respublikasının Prezidenti

XXI əsrin ən böyük layihələrindən biri olan 
Cənub Qaz Dəhlizi dörd seqmentdən – “Şahdəniz 
Mərhələ-II”, Cənubi Qafqaz Boru Kəməri, TANAP 
və TAP qaz boru kəmərlərindən ibarətdir. Prezident 
İlham Əliyevin təşəbbüsü ilə yaradılan Cənub Qaz 
Dəhlizi Məşvərət Şurası çərçivəsində nazirlərin 
toplantısına hər dəfə Azərbaycan evsahibliyi edir. 
Bu isə ölkəmizin layihədə aparıcı rolunu təsdiqləyən 
mühüm amillərdən biridir.

Günün reallıqları Azərbaycanın 
geosiyasi məkanda durmadan 
güclənməsinin göstəricisidir 

Bildiyimiz kimi, son vaxtlar qlobal enerji 
siyasətində əsas istiqamətlərdən biri enerji 
keçididir. Bu, özündə ən müasir texnologi-
yalarla ənənəvi enerji resurslarının bərpa 
olunan mənbələrlə əvəzlənməsini ehtiva 
edir. Həmin texnologiyalar inkişafı və “ya-
şıl enerji”yə keçidi sürətləndirməkdədir. Bu 
baxımdan, Cənub Qaz Dəhlizi layihəsinə da-
vamlı dəstək göstərən Azərbaycan  Prezidenti 
İlham Əliyevin Məşvərət Şurasının son 
iclasında səsləndirdiyi fikirlər,  aktuallaşdırdığı 

məsələlər gələcək fəaliyyət üçün aydın 
istiqamətlərdir. 

Onu da xatırladaq ki, XXI əsrin ən böyük 
layihələrindən olan Cənub Qaz Dəhlizi üzrə 
Məşvərət Şurası məhz bizim dövlətimizin 
başçısının təşəbbüsü ilə yaradılıb. Həmin 
çərçivədə nazirlərin toplantısına hər dəfə 
Azərbaycan ev sahibliyi edir. Bu isə ölkəmizin 
layihədə aparıcı rolunu təsdiqləyən mühüm 
amildir.

(ardı 2-ci səhifədə)

Prezidentin Mətbuat 
Xidmətinin məlumatı

Azərbaycan Respublikasının Prezidenti İlham Əliyev fevralın 5-də 
Türkiyə Respublikasının Prezidenti Rəcəb Tayyib Ərdoğana zəng edib.

Dövlətimizin başçısı koronavirus 
xəstəliyinə yoluxması ilə əlaqədar Türkiyə 
Prezidenti Rəcəb Tayyib Ərdoğana və həyat 
yoldaşı Əminə xanıma öz adından və  
Mehriban xanımın adından cansağlığı arzula-
yıb və şəfa diləklərini yetirib.

Türkiyə Prezidenti göstərilən diqqətə görə 

dövlətimizin başçısına və Mehriban  
xanıma öz adından və Əminə xanımın adın-
dan təşəkkürünü bildirib.

Telefon söhbəti zamanı Azərbaycan–
Türkiyə qardaşlığının və dostluğunun müxtəlif 
aspektlərinə dair fikir mübadiləsi aparılıb.

İon-Adriatik boru 
kəmərinin investisiya 
dəyəri açıqlanıb

Azərbaycan qazının Cənub-Şərqi Avropa-
ya nəqlini nəzərdə tutan İon-Adriatik boru 
kəmərinin (IAP) tikintisi layihəsinin reallaşdı-
rılması üçün 600 milyon avro həcmində inves-
tisiya tələb olunacaq.

Xorvatiya KİV-ləri bildirirlər ki, hesablamalar IAP 
layihəsinin iştirakçılarından biri olan "Plinacro" şirkəti 
(Xorvatiya) tərəfindən həyata keçirilib. "Plinacro", 
həmçinin Xorvatiyanın Split şəhərində "Bonus" (Mon-
teneqro), "Albgaz" (Albaniya) və "BH-Gas" (Bosniya və 
Herseqovina) şirkətləri ilə birgə layihə şirkətinin yaradıl-
masını təklif edir.

Şirkət bildirib ki, IAP layihəsi plana uyğun inki-
şaf edir. Xorvatiya artıq gələcək qaz kəmərinin bəzi 
sahələrinin tikintisi üçün icazə verib, Albaniya və Monte-
neqro öz ərazilərindəki sahələrin konseptual layihələrini 
hazırlayıb.

Albaniyanın Fiere şəhərində IAP Trans-Adriatik boru 
kəməri ilə birləşəcək.

“Xalq qəzeti”

Azərbaycan neftinin qiyməti 
100 dollara yaxınlaşır

CIF bazisi üzrə İtaliyanın Auqusta limanı şərtləri 
ilə Azərbaycanın yüngül neftinin qiyməti fevralın 
4-də 99,3 dollar/barel təşkil edib ki, bu da əvvəlki 
göstəricidən 4,23 dollar/barel çoxdur.

FOB bazisi üzrə Türkiyənin Ceyhan limanında 
Azərbaycanın yüngül neftinin qiyməti 98,39 dollar/barel təşkil 
edib ki, bu da əvvəlki göstəricidən 4,23 dollar/barel çoxdur.

Novorossiysk limanından yüklənən URALS nefti-
nin qiyməti isə 97,37 dollar/barel təşkil edib. Bu, əvvəlki 
göstəricidən 9,56 dollar/barel çoxdur.

Şimal dənizindən hasil edilən “Brent Dated” etalon 
növlü neftin qiyməti 97,66 dollar/barel olub. Bu, əvvəlki 
göstəricidən 4,2 dollar/barel çoxdur.

“Xalq qəzeti”

(bax səhifə 6)

Təkcə zəruri karbohidrogen ehtiyatları ilə deyil, eyni zamanda qətiyyətli 
diplomatiyası, uğurlu xarici siyasət kursu ilə önə çıxan Azərbaycanın Av-
ropada mövqeləri gündən-günə möhkəmlənir. Bugünkü reallıqlar hər kəsi 
Azərbaycanla hesablaşmağa, onu regionun mötəbər söz sahibi kimi qəbul 
etməyə yönəldir. Yeri gəlmişkən, ölkəmizin BMT Təhlükəsizlik Şurasının 30 
il kağız üzərində qalmış məlum qətnamələrinin tələblərini 44 günə həyata 
keçirməklə – erməni işğalı altında olan əzəli torpaqlarımızı “Dəmir yumruq” 
əməliyyatı sayəsində azad etməklə dünyada mövqelərini əsaslı surətdə 
möhkəmləndirib. Bunu bədxahlarımız belə etiraf edirlər.

Marko Perunoviç: Monteneqro tezliklə Cənub 
Qaz Dəhlizinə çıxış əldə edəcəyinə ümid edir 

Monteneqronun energetika 
və mədən sənayesi üzrə dövlət 
katibi Marko Perunoviç bildirib 
ki, ölkə tezliklə Cənub Qaz 
Dəhlizinə çıxış əldə edəcəyinə 
inanır.

Monteneqronun hələ də təbii qaza 
çıxışının olmamasını vurğulayan dövlət 
katibi qeyd edib ki, ümid edirik ki, bu, 
tezliklə mümkün olacaq. Trans-Adriatik 
boru kəməri ilə (TAP) birləşdirilməsi 
nəzərdə tutulan İon-Adriatik boru 
kəməri (IAP) Monteneqronun inkişaf 
etdirməyə çalışdığı ən vacib enerji 
layihələrindəndir.

M.Perunoviç deyib: “Biz səylərimizi 

“yaşıl” enerjiyə keçidə yönəltmişik və 
bərpa olunan enerji mənbələri üzrə 
bir neçə layihə hazırlayırıq. Ümid 
edirik ki, onlar yaxın 2-3 il ərzində 

tamamlanacaq. Eyni zamanda, biz 
təbii qazın istifadəsindən imtina etmirik, 
bilirik ki, bu enerji növü 2050-ci ilədək 
sistemin sabitliyini təmin edərək vacib 
enerji bazası olacaq”, 

Dövlət katibi qeyd edib ki, IAP 
üzrə baza laihələndirmə başa çatıb və 
Monteneqro layihənin reallaşdırılması 
üçün regional şirkətin yaradılması 
barədə qonşu ölkələrlə danışıqlara 
başlayıb: “Monteneqroda bərpa olunan 
enerji mənbələri potensialı ölkənin 
ərazisi ilə müqayisədə böyükdür. 
Söhbət günəş və külək enerjisindən 
gedir. Biz bərpa olunan enerji mənbələri 
bazarımızda Azərbaycan şirkətlərini 
və investorlarını görməkdən məmnun 
olarıq”.

Günün reallıqları Azərbaycanın 
geosiyasi məkanda durmadan 
güclənməsinin göstəricisidir 

(əvvəli 1-ci səhifədə)

Budəfəki toplantıya qatılan 
Avropa İttifaqının (Aİ-nin) energeti-
ka məsələləri üzrə komissarı xanım 
Kadri Simsonun rəhbərlik etdiyi 
nümayəndə heyətini qəbul edərkən 
cənab İlham Əliyev bildirib ki, Aİ-
nin enerji təhlükəsizliyinin təmin 
olunmasında uğurla tamamlanmış 
və dəyəri 33 milyard ABŞ dolları 
olan Cənub Qaz Dəhlizi əvəzsiz rol 
oynayıb. Bu sahədə əməkdaşlığa 
dair birgə bəyanatın imzalanmasın-
dan 10 il keçir. Aİ ilə Azərbaycan 
arasında işbirliyi artıq yeni mərhələyə 
qədəm qoyur. Cənub Qaz Dəhlizi 
layihəsi də birgə əməkdaşlıq və 
əlaqələndirmə şəraitində uğurla başa 
çatıb. Məşvərət Şurası çərçivəsində 
Bakıda aparılan müzakirələr, ikitərəfli 
və çoxtərəfli əsasda işbirliyi üzrə yeni 
ideya və planların ortaya qoyulması 
nikbinlik yaradır. Özü də bu toplan-
tı Cənub Qaz Dəhlizi xətti ilə mavi 
yanacağın Avropaya çatdırılmasından 
bir il sonrakı dövrə, həm Aİ-nin, həm 
də Azərbaycanın yeni “yaşıl enerji” 
strategiyasına keçid mərhələsinə və 
hazırda dünya qaz bazarında baş 
verən qiymət dəyişmələri və digər 
tendensiyalar şəraitinə təsadüf edirdi. 

Cənub Qaz Dəhlizi Məşvərət 
Şurası çərçivəsində nazirlərin VIII 
toplantısında çıxışı zamanı Prezi-
dent İlham Əliyev həm Avropaya 
qaz nəqlinin perspektivləri, həm 
də digər sahələr üzrə infrastruktu 

layihələrdən, eləcə də ikitərəfli və 
çoxtərəfli münasibətlər sahəsində 
günün reallıqları barədə fikirlərini 
ifadə edib. Azərbaycanın işğaldan 
azad edilmiş əraziləri üçün xüsusi 
proqramının olduğuna diqqəti cəlb 
edən dövlət başçısı bildirib ki, artıq 
aparıcı beynəlxalq şirkətlərlə birlikdə 
Qarabağ və Şərqi Zəngəzurda 
“yaşıl enerji” zonası üçün konsep-
tual proqnoz hazırlanıb. Qarabağ 
və Şərqi Zəngəzurda bərpaolunan 
mənbələrin potensialının beynəlxalq 
qiymətləndirməsi aparılıb və ilkin 
rəqəmlər çox ümidvericidir: külək 
enerjisində potensial, təxminən, 7200 
meqavat, Günəş enerjisində potensial 
isə 2000 meqavatdan çoxdur. İnves-
tisiyaların yatırılması ilə bağlı aparıcı 
beynəlxalq enerji şirkətləri ilə fəal 
danışıqlar mərhələsindədir. “Bizdə 
bununla bağlı böyük ruh yüksəkliyi 
var. Düşünürəm ki, bu, Azərbaycanda 
“yaşıl enerji”nin inkişafına dair bizim 
daxili strategiyamızın bir hissəsi 
olmaqla yanaşı, ixracdan əldə olunan 
gəlirlər üçün əlavə mənbə ola bilər 
və enerji mənbələri idxal edən ölkələr 
üçün də faydalı olacaq”.

Göründüyü kimi, sözün həqiqi 
mənasında Azərbaycan öz enerjisini, 
potensialını sabaha nəql etməkdədir. 
Əlbəttə, dünyada enerji təhlükəsizliyi 
və enerji şaxələndirilməsi ilə bağlı 
məsələlərin həlli olduqca mühümdür. 
Eyni zamanda, ölkələrin, millətləri 
təhlükəsizliyi, sülhyaratma prosesləri 
ilə bağlı məsələlər də gündəmdədir.

Məlum olduğu kimi, Şarl Mişel 
və Emmanuel Makronun məlum 
bəyanatında ATƏT-in Minsk qrupuna 
heç bir istinad yox idi və bu, artıq 
Qarabağ münaqişəsinin həll edilməsi 
ilə razılaşmaq kimi qəbul edilməlidir. 
Moskva, Soçi və Brüsseldə keçirilmiş 
görüşlərin mahiyyətinə görə, nəinki 
Minsk qrupu ilə bağlı, heç Dağlıq 
Qarabağ münaqişəsi və Qarabağ 
kimi ifadələr də xatırladılmayıb. Bu 
isə bir daha Qarabağ mövzusunun, o 
cümlədən də qondarma quruma sta-
tus verilməsinin gündəlikdən çıxması-
nın növbəti nümunəsidir. Artıq Fransa 
da ATƏT-in MQ həmsədri olaraq bu 
reallığı qəbul edir. 

Brüsseldə təsbit olunmuş uğurlu 
sülh gündəliyi davam edir. Fevra-
lın 4-də Fransanın Avropa İttifa-
qına sədrliyi qismində təşəbbüsü 
ilə Azərbaycan Prezidenti İlham 
Əliyevin, Fransa Prezidenti Em-
manuel Makronun, Avropa İttifaqı 
Şurasının Prezidenti Şarl Mişelin və 
Ermənistanın baş naziri Nikol Pa-
şinyanın iştirakı ilə videoformatda 
görüş keçirilib. Əvvəlcə 2021-ci il 
dekabrın 14-də Brüsseldə keçirilmiş 
birgə görüşün əhəmiyyəti vurğulanıb. 
Sonra Brüssel sülh gündəliyinin da-
vamı olaraq Ermənistan-Azərbaycan 
münasibətlərinin normallaşdırılması-
na dair ətraflı müzakirələr keçirilib. İki 
ölkə arasında münasibətlərin müxtəlif 
aspektləri, o cümlədən humani-
tar məsələlər, etimad quruculuğu, 
Azərbaycanın üzləşdiyi mina prob-

lemi, kommunikasiyaların açılması, 
sərhədlərin delimitasiyası və demar-
kasiyası, sülh sazişi üzrə danışıqların 
başlanması kimi məsələlərə dair fikir 
mübadiləsi aparılıb.

Müzakirə olunan məsələlər 
barədə Azərbaycanın mövqeyini bir 
daha vurğulayan Prezident İlham 
Əliyev Birinci Qarabağ müharibəsi 
zamanı itkin düşmüş şəxslərin ta-
leyinin, kütləvi məzarlıqların yeri-
nin müəyyənləşdirilməsi, işğaldan 
azad edilmiş ərazilərin minalardan 
təmizlənməsi sahəsində Azərbaycana 
beynəlxalq dəstəyin artırılması, dəmir 
yolu və avtomobil yolu ilə nəqliyyat 
dəhlizinin açılması məsələsinə xüsusi 
olaraq diqqət verib. 

Videoformatda görüş irəliyə doğru 
daha bir addımdır. Orada UNESCO-
nun Azərbaycana və Ermənistana 
missiyasının göndərilməsinə dair 
razılığın ifadə olunması da vacib amil-
dir. O mənada ki, obyektiv yanaşma 
sayəsində dünya bir daha erməni 
vandalizminin nəticələrini görüşdə 
Azərbaycan tərəfinin isə mədəni 
və dini irs nümunələrinə qayğıkeş 
münasibətinə dair əsaslı faktlarla 
tanış ola biləcək.

Başlıca reallıq budur ki, dina-
mika sülh sazişi üzrə danışıqların 
uğurlu sonluğuna doğru gedir və 
çox çəkməz ki, bu da gerçəkləşər. 
Azərbaycanın işi haqq işidir və dünya 
da bu reallıqla barışmalıdır.

Əli NƏCƏFXANLI, 
“Xalq qəzeti” 

Gabrielius Landsbergis: 
Litva həmişə Azərbaycanın 

ərazi bütövlüyünü dəstəkləyib
Milli Məclisin Sədri Sahibə Qafarova Litva Respublikasına rəsmi səfəri 

çərçivəsində bu ölkənin Xarici İşlər naziri Gabrielius Landsbergislə görüşüb.    
Parlamentin mətbuat və ictimaiyyətlə əlaqələr şöbəsindən AZƏRTAC-a 
bildirilib ki, Azərbaycan Milli Məclisinin rəhbərini və onun başçılıq etdiyi 
nümayəndə heyətini səmimiyyətlə salamlayan Gabrielius Landsbergis 
ölkələrimiz arasında yaxşı əlaqələrin olduğunu deyib. O, ölkəmizə iki dəfə 
səfər etdiyini xatırladaraq, bu səfərlərdən məmnunluğunu bildirib. Litva 
XİN rəhbəri ölkəsinin Azərbaycanla uğurlu birgə layihələr həyata keçirdiyini 
söyləyib. Gabrielius Landsbergis Litvanın həmişə Azərbaycanın ərazi 
bütövlüyünü dəstəklədiyini qeyd edib.   

Göstərilən yüksək qonaqpərvərliyə görə 
təşəkkürünü bildirən Milli Məclisin Sədri 
Sahibə Qafarova bu səfərin onun parlamen-
tin spikeri kimi Litvaya ilk səfəri olduğunu 
deyib. O, səfərin Litva Respublikası Seyminin 
sədri Viktoriya Çmilite Nielsenin dəvəti ilə 
reallaşdığını diqqətə çatdırıb. Milli Məclisin 
sədri səfər çərçivəsində keçirdiyi görüşlərdən 
məmnunluğunu ifadə edib. Bu səfərin 
ikitərəfli əlaqələrin daha da inkişafına töhfə 
verəcəyinə, Azərbaycan ilə Litva arasında 
dostluq və əməkdaşlığın bundan sonra da 
uğurla inkişaf edəcəyinə ümidvar olduğunu 
bildirib.  

Azərbaycan və Litvanın dost ölkələr 
olduğunu deyən parlamentin sədri bildirib 
ki, iki ölkə arasında münasibətlər bir çox 
sahələri əhatə etməklə xalqlarımızın ma-
raqlarına cavab verir. S.Qafarova bu gün 
münasibətlərimizin daha da dərinləşdirilməsi 
üçün geniş imkanların olduğunu diqqətə 
çatdırıb. O, bu kontekstdə qanunveri-
ci orqanlar arasında əlaqələrin daha da 
dərinləşdirilməsinin əhəmiyyətini vurğulayıb.

Litvanın Avropa İttifaqına (Aİ) üzvlüyünü 
nəzərə alaraq, Azərbaycan ilə Aİ arasında 
əlaqələr haqqında danışan Milli Məclisin 
sədri qeyd edib ki, ölkəmiz bu qurumla 
əməkdaşlığa böyük əhəmiyyət verir. Sahibə 
Qafarova Avropa İttifaqı Şurasının Prezidenti 
Şarl Mişelin 2021-ci ilin iyulunda Azərbaycana 
səfərini və Prezident İlham Əliyevin Avro-
pa İttifaqının Brüsseldə keçirilən 6-cı Şərq 
Tərəfdaşlığı Sammitində iştirakını xatırladıb. 
Onun sözlərinə görə, Aİ ilə enerji sahəsində 
əməkdaşlıq da böyük əhəmiyyət kəsb edir. 
Azərbaycan neftlə yanaşı, həm də Cənub 
Qaz Dəhlizi vasitəsilə Avropanın etibarlı qaz 
tədarükçüsünə çevrilib. Bu, Avropanın enerji 
təhlükəsizliyinə mühüm töhfədir.    

2020-ci ildə 44 günlük Vətən 

müharibəsində Azərbaycanın tarixi 
qələbəsindən sonra regionda yeni yaranmış 
reallıqlar barədə də danışan Milli Məclisin 
sədri deyib ki, artıq münaqişə tarixdə qalıb. 
Azərbaycan öz imkanları hesabına işğaldan 
azad edilmiş ərazilərdə geniş quruculuq 
və bərpa işləri həyata keçirir. Azərbaycan 
regionda daim sülh və təhlükəsizliyin təmin 
olunmasını istəyir və Ermənistana bir-birinin 
suverenliyinin, ərazi bütövlüyünün qarşı-
lıqlı tanınması, sərhədlərin delimitasiyası 
və demarkasiyası prosesinə başlanması, 
regionda bütün kommunikasiyaların bərpası 
və münasibətlərin normallaşmasına gətirib 
çıxaracaq sülh sazişinin imzalanması ilə bağlı 
təkliflər verib. Ermənistan regionda yeni real-
lığı dərk etməli və sülh və sabitliyin bərqərar 
olması istiqamətində üzərinə düşən vəzifələri 
yerinə yetirməlidir. 

Milli Məclisin sədri ölkəmizin həyata 
keçirdiyi layihələr və mövcud olan investisiya 
imkanları barədə məlumat verərək deyib ki, 
Ələt Azad İqtisadi Zonasına, işğaldan azad 
edilmiş ərazilərimizdə yaradılan Araz Vadisi 
İqtisadi Zonasına, Ağdam Sənaye Parkına, 
aqroparklara, informasiya-kommunikasi-
ya texnologiyaları və bərpa olunan enerji 
sahələrinə investisiya qoyuluşu üçün çox 
gözəl imkanlar mövcuddur. Sahibə Qafarova 
bildirib ki, Azərbaycan Litva şirkətlərini də 
ölkəmizdə həyata keçirilən layihələrə investi-
siya yatırmağa dəvət edir. Milli Məclisin sədri 
Zəngəzur dəhlizinin strateji əhəmiyyətindən 
də danışaraq qeyd edib ki, bu dəhlizin açıl-
ması, nəinki region üçün, o cümlədən Avropa 
İttifaqına üzv olan ölkələr üçün də yeni 
imkanlar yaradacaq. 

Görüşdə qarşılıqlı maraq doğuran digər 
məsələlər ətrafında da fikir mübadiləsi apa-
rılıb. 

Azərbaycanla Çin arasında siyasi, 
iqtisadi, humanitar və digər sahələrdə 

uğurlu əməkdaşlıq münasibətləri 
ətrafında fikir mübadiləsi aparılıb

“Pekin 2022” Qış Olimpiya 
Oyunlarının açılış mərasimində 
iştirak etmək məqsədilə Çində 
işgüzar səfərdə olan Azərbaycan 
Respublikasının Baş nazirinin 
müavini Əli Əhmədov fevralın 
5-də Çin Kommunist Partiyasının 
Mərkəzi Komitəsinin Xarici Əlaqələr 
Şöbəsinin müdiri, nazir Sun Tao ilə 
görüşüb. 

Pekin şəhərində keçirilən 24-cü Qış 
Olimpiya Oyunlarının açılış mərasiminin 
müvəffəqiyyətlə təşkil olunduğunu qeyd 
edən Əli Əhmədov Oyunlara uğurlar arzula-
yıb. “Pekin 2022” Qış Olimpiya Oyunlarının 
başlamasının Çin Yeni ili ilə eyni vaxta təsadüf 
etməsi ilə əlaqədar Əli Əhmədov həmsöhbətini, 
həmçinin bu bayram münasibətilə təbrik edib. 
O, açılış mərasimində ölkəmizin yüksəksəviyyəli 
nümayəndə heyəti ilə təmsil olunmasını 
Azərbaycanın Çinlə dostluq və əməkdaşlıq 
əlaqələrinə verdiyi önəm, eləcə də Olimpiya 
hərəkatına göstərdiyi dəstək kimi qiymətləndirib.

Sonra Azərbaycanla Çin arasında siyasi, 
iqtisadi, humanitar və digər sahələrdə formalaşmış 
uğurlu əməkdaşlıq münasibətləri ətrafında fikir 
mübadiləsi aparılıb, ikitərəfli əlaqələrimizin bütün 
sahələrdə inkişafı üçün birgə səylərin bundan 
sonra da davam etdirilməsinin əhəmiyyətinə diqqət 
yönəldilib. Eyni zamanda, Yeni Azərbaycan Parti-
yası ilə Çin Kommunist Partiyası arasında təşəkkül 
tapmış yüksəksəviyyəli əməkdaşlıq və fəal dialo-
qun ölkələrimiz arasında münasibətlərin inkişafın-
da oynadığı rolun əhəmiyyəti qeyd olunaraq, par-
tiyalararası əlaqələrin inkişaf etdirilməsi məqsədilə 
görülən işlərin yüksələn xətt üzrə davam etməsi, 
o cümlədən, pandemiyadan sonrakı dövrdə hər iki 

partiyanın funksionerlərindən və gənclərdən ibarət 
nümayəndə heyətlərinin qarşılıqlı səfərlərinin 
təşkili istiqamətində addımların atılması razılaşdı-
rılıb.

Görüş çərçivəsində, həmçinin Azərbaycanın 
işğaldan azad edilmiş ərazilərində aparılan ge-
nişmiqyaslı bərpa-quruculuq işləri barədə ətraflı 
məlumat verilib və Çin şirkətləri bu prosesdə daha 
yaxından iştiraka dəvət edilib.

Azərbaycan Respublikasının Prezidenti İlham 
Əliyevin Çin Xalq Respublikasının Sədri Si Cin-
pini ölkəmizə rəsmi səfərə dəvət etdiyi bir daha 
məmnuniyyətlə xatırladılıb, bu səfərin pandemiya-
dan sonrakı dövrdə reallaşdırılacağına dair ümid 
ifadə edilib. 

Şahin CƏFƏROV, 
AZƏRTAC-ın xüsusi müxbiri

Pekin

Memorial Kompleks erməni 
vəhşiliyinin əyani sübutu olacaq

Prezident İlham Əliyevin  Gəncəyə səfəri regionlara olan 
digər səfərlər kimi aktuallığı ilə xalqın diqqət mərkəzində 
oldu. Dövlət başçımız Gəncə Dövlət Dram Teatrının yeni 
binasının və 2 saylı Gəncə regional “ASAN xidmət” 
Mərkəzinin açılışını etdi, “Azərbaycan Dəmir Yolları” QSC-
nin Gəncədəki lokomotiv deposunun istismara verilməsi 
mərasiminə qatılıb və Gəncə İdman Sarayında tikinti işlərinin 
gedişi ilə tanış oldu. Diqqətimizi çəkən önəmli məsələ Gəncə 
Memorial Kompleksinin təməlinin qoyulması oldu. Dövlət 
başçımız Ermənistan silahlı qüvvələrinin Gəncə şəhərinə 
raket hücumu nəticəsində həlak olan dinc sakinlərin xatirə 
guşəsinin önünə gül dəstəsi qoyduqdan sonra kompleksin 
yaradılacağı ərazi ilə tanış oldu. 

Yaxşı xatırlayırıq ki, Vətən 
müharibəsi dövründə Gəncə şəhəri 
oktyabrın 4-də, 5-də, 8-də, 11-də və 
17-də Ermənistan silahlı qüvvələri 
tərəfindən endirilən zərbələrə məruz 
qalmışdı. Nəticədə 6-sı uşaq olmaqla, 
26 mülki şəxs həlak oldu, 31-i uşaq ol-
maqla, 142 dinc sakin müxtəlif dərəcəli 
bədən xəsarətləri aldı. Gecəyarısı 
insanlar yuxuda olarkən bu hadisənin 
baş verməsi, xəyanətkar qonşuların 
iblis xarakterini daha aydın göstərdi. 
Münaqişə bölgəsindən kilometrlərlə 
kənar ərazilərin qadağan olunmuş 
kaset bombalarla hədəfə alınması 
nə beynəlxalq hüquqa, o cümlədən, 
Ermənistanın 1993-cü ildə ratifikasi-
ya etdiyi Cenevrə konvensiyalarına 
və onların əlavə protokollarına, nə 
müharibənin yazılmamış qaydalarına, 
nə də ümumiyyətlə, heç bir mənəvi 
müstəviyə uyğun deyildi. Azərbaycan 
isə müharibənin ilk günündən heç vaxt 
mülki əhaliyə atəş açmadı, qisasımızı 
döyüş meydanında aldı.

Qeyd edək ki, Ermənistanın raket 
hücumları nəticəsində həlak olan dinc 
sakinlərin xatirəsi bu ərazini ziyarətə 

gələn hər kəs tərəfindən ehtiramla 
anılır. Cənab Prezidentin AZƏRTAC-a 
müsahibəsində Memorial Komplekslə 
bağlı səsləndirdiyi, həqiqətə, fakt-
lara söykənən fikirləri bu dəhşətli 
mənzərəni göz önündə bir daha 
canlandırdı. Dövlət başçımız viranəyə 
çevrilmiş həmin ərazini göstərərək dedi 
ki, bu dağılmış evlərin önündə olmaq, 
bu dəhşətli mənzərəni seyr etmək hər 
bir azərbaycanlı üçün çox ağırdır. İkinci 
Qarabağ müharibəsi dövründə Gəncə 
dəfələrlə cinayətkar Ermənistan ordusu 
tərəfindən bombalanıb. Şəhərə 13 
raket atılıb, onlardan 8-i partlayaraq 
əfsuslar olsun ki, insanların həyatına 
son qoyub, beş raket isə partlamayıb. 
Bu da öz növbəsində onu göstərir 
ki, Ermənistan ordusu nə vəziyyətdə 
idi. Qeyd etdi ki, bu xəyanətkar atəş 
nəticəsində həlak olan vətəndaşlarımız 
yaşamalı idi. Onların arasında uşaq-
lar, qadınlar, yaşlı insanlar da var 
idi, 6 uşaq həlak oldu. Təkcə Gəncə 
şəhərində 26 mülki vətəndaş namərd 
raket həmləsi nəticəsində erməni faşiz-
minin qurbanı oldu. 

Dövlət başçımız bildirdi ki, 

Gəncə şəhəri həm “Toçka-U”, həm 
“SCUD” raketləri ilə atəşə tutulurdu: 
“Biz bu məsələ ilə bağlı öz sözü-
müzü deyəndə Ermənistan tərəfi 
bunu inkar edirdi. Sonra da yalançı 
Ermənistan təbliğatı növbəti uydur-
ma ortaya qoyaraq bəyan etmişdi ki, 
Azərbaycan özü öz şəhərlərini atəşə 
tutur. Görün nə dərəcədə alçaqlıq 
və vicdansızlıqdır. Necə ki, vaxtilə 
ermənilər deyirdilər, azərbaycanlılar 
özləri Xocalı soyqırımını törədiblər. 
Bu dəfə də ermənilər öz yalanlarının, 
necə deyərlər, qurbanlarına çevrilib. 
Çünki ballistik raketlərin trayektoriyası 
böyük dövlətlər tərəfindən izlənilir və 
hər kəs gördü ki, erməni ordusu gecə 
vaxtı dinc şəhəri, müharibə zonasın-
dan uzaqlarda yerləşən şəhərin məhz 
yaşayış məhəlləsini məqsədyönlü 
şəkildə atəşə tutub. Yəni, bu, 
təsadüfən açılan atəş deyildi, 
məqsədyönlü şəkildə yaşayış binasını 
vurmaq, Azərbaycan vətəndaşlarını 
öldürmək, Azərbaycan xalqının gözü-
nü qorxutmaq, Azərbaycan rəhbərliyini 
torpaqların azad edilməsindən 
çəkindirmək məqsədi daşıyırdı. 
Əlbəttə, bu, hərbi cinayətdir və hərbi 
cinayət kimi dünya tərəfindən tanın-
malıdır. Azərbaycan Ordusu müharibə 
dövründə belə cinayətlərə əl atmayıb, 
biz müharibəni ləyaqətlə aparmışıq, 
biz döyüş meydanında düşmənə ca-
vab vermişik. Gəncə və digər şəhərlər 
– Mingəçevir, Bərdə, Tərtər, Goran-
boy, Ağdam rayonu, Füzuli rayonu, 
Naftalan bombalananda mən deyirdim 
ki, biz döyüş meydanında qisasımızı 
alacağıq. Biz ermənilərdən fərqli ola-
raq heç vaxt hərbi cinayətə əl atmarıq. 
Bu, bir daha xalqımızın böyüklüyünü 
göstərir, siyasətimizin düzgünlüyünü 
göstərir”.

Prezident Ermənistanın belə çirkin 

əməllərə əl atıb bizi dayandırmaq 
istədiyini, amma xalqımızın, hətta bu 
dağıntılar altından qan içində çıxan, 
yaxınlarını itirmiş insanların ərazi 
bütovlüyimiz uğrunda savaşa atılmaq 
istədiklərini xatırlatdı. Dedi ki, bizi heç 
kim və heç nə dayandıra bilməzdi. Bu 
günahsız insanların, şəhidlərin qisası 
döyüş meydanında alınmalıydı və 
alındı. Ermənistan diz çökdü, məğlub 
oldu. Böyük ərazini əhatə edəcək 
Memorial Kompleksdə dağıdılmış 
bu binaların olduğu kimi qalacağını 
deyən dövlət başçımız haqlı olaraq, 
gələcək nəsillər üçün bu yaddaşın 
silinməməli olduğunu vurğuladı: “Bu 
erməni vəhşiliyini unutmamalıyıq. 
Müharibə başa çatıb. Bəli, biz deyirik 
ki, sülh olmalıdır. Ancaq heç vaxt 
erməni vəhşiliyini, erməni faşizmini 
unutmamalıyıq. Xocalı qurbanlarını 
unutmamalıyıq. Gəncə qurbanlarını, 
digər şəhərlərimizin qurbanlarını heç 
vaxt unutmamalıyıq və unutmayaca-
ğıq. Onların müqəddəs ruhu qarşı-
sında baş əyərək bir daha deyirik ki, 
onların qanı yerdə qalmadı”.

Əminik ki, yaradılacaq Memorial 
Kompleks həlak olanların yaxın-
ları üçün təsəlli olmaqla, erməni 
vəhşiliyinin əyani sübutu kimi 
beynəlxalq ictimaiyyət tərəfindən də 
daim ziyarət ediləcək.

Aydın HÜSEYNOV,  
Milli Məclisin deputatı

